Хәерле көн, хөрмәтле сугыш һәм хезмәт ветераннары!

      Сезне чын күңелебездән Бөек Җиңүнең 65 еллыгы белән котлыйбыз! Бүген без бу залга сезнең батырлыгыгыз, түземлегегез, сабырлыгыгыз алдында баш ияр өчен җыелдык. Сезнең язмыш сугыш уты белән үрелгән. Сугыш... Нинди шомлы һәм авыр сүз бу! Ул ничә миллион кешенең гомерен өзгән, күпме баланы ятим иткән, аналарны тол калдырган. Сугыш... Меңләгән шәһәрләр җимерелгән, Җир йөзеннән гөрләп торган авыллар юкка чыккан, шау чәчәккә күмелгән бакчалар янып көлгә әйләнгән.
Хөрмәтле сугыш һәм хезмәт ветераннары “Еллар үткән, күз яшьләре кипкән. Хәтирәләр генә мәңгелек” исеме астында тамашаны башлыйбыз.

Бөек Ватан сугышында җиңүнең 65 еллыгына сценарий.
1 күренеш. Чыгарылыш кичәсеннән кайтучы 11 сыйныф укучылары.

Әкрен генә музыка. Кулларына аттестатлар тоткан парлы-парлы да,  ялгызы да бар 11 сыйныфлар таң алдында чыгарылыш кичәсеннән кайталар (шундый бәхетлеләр, шатлык ташый йөзләреннән, бер пар туктап вәгъдәләр бирешә, бергә укып, бергә эшкә кайту, бер-берсен ташламау аларның теләге).

2 күренеш. Бер егет сугыш башланганны кереп әйтү.

Бер көчле генә тавышлы егет. Егетләр, кызлар! Ил өстендә кара кайгы, сугыш башланган! Яшьлегебезнең иң матур таңында аерылышабыз бит. (Сов.Информбюродан Левитан тавышы сугыш башлануын хәбәр итә). Җыр (“Вставай страна огромная”)   яңгырый.
3 күренеш. Ир-егетләр фронтка китә,  балалар, хатын-кызлар озата. (Шул бер киенгән иске киемле хатыннар,  кечкенә сыйныфтан  6-7 бала).
Ир-егетләр фронтка китә. Иске киемле  балалар, хатын-кызлар озата. Елау, аерылу.

Ирләр китте, кызлар елап калды, 

Шаулап калды иген, өлгереп.

Басу капкасына чаклы озата барды

Яше,карты, барысы өзелеп.

Ирләр китте, кызлар елап калды,

Елап калды күпме хатыннар.

Туйда кигән күлмәкләре калды,

Күпме бала калды, ятимнәр.

Җыр....

4 күренеш. Чыгарылыш кичәсендәге егет-кызлар фронтта, привал.

Кемдер якасын тегә, кемдер хат укый, казан асылган, тиз генә ( 3 аяклы агачтан бәйләнгән) бер кыз аш сала.

Учак яна,

Ялкынлана,

Төннәр пәрдәсен ерып;

Без, солдатлар, утырабыз,
Янган учакны сырып.

Йоклый таулар, күл, елгалар;

Урманнар да тынганнар..

Ә без авыр походтан соң 

Киптерәбез чолгаулар.

Берәү сакал-мыек кыра,

Берәү язып утыра;

Берәү тәмәке көйрәтеп, 

Җыр сузарга тотына:

   -“Әй учак, учак!..

   Шашып үрлисең;

   Кайда син яшь чак,

  Ник күрмисең?

Яшьлек - окопта, 

Давылда, утта;

Сынатмый яшьлек

Читен минутта”.

Учак яна...

Чаткылана, 

Төннәр пәрдәсен ерып,

Без, солдатлар, утырабыз

Янган учакны сырып...

6 кыз,  2 егет “Смуглянка” биюен бииләр хәрби киемнәрдән (шул ял итүчеләр). “Синий платочек” биюе.

5 күренеш. Агач чаналар белән симәнәдән кайту. Шигырь “Симәнәдән кайту”. Уртага утырып ял итәләр. Кабыклы бәрәңге тарата берәү. Сөйләшү.
Бик көчле тавыш белән шигырь сөйләнә. (Симәнәдән кайту). Автор сөйли:  
Чабатадан, тездән, суга батып,

Язгы чәчү җитәр алдыннан.

Чыгып киткән икән симәнәгә

Хатын-кызлар безнең авылдан.

Сыерлары юлда ятып калган,

Җилкәләргә күчкән симәнә.

Бу турыда бүген сөйләгәндә 

Әнкәй һаман елап җибәрә...

40-50 чакрым язгы суда – 

Кайталмасаң илең ач кала.

Хатыннарда тик бер генә хәсрәт

Һәр өй саен көтә ач бала.

Әтиләрнең сугышып йөргән чагы

Безнең яңа туган ел булган.

Капчык аскан егермеләп хатын, 

Басуларга кайтып егылган.

Орлык кайткан безгә гомер булып,

Без ни бирдек икән кайтарып?

Әниләрнең әле яшәр чагы,

Китәләр шул иртә картаеп.

Агач арбаларга капчыклар куйган шул чор киемнәреннән (чабата, сырма,   борынгы иске шәлләрдән 7-8 хатын кыз, арыганлык йөзгә бәрелә. Үзара сөйләшү. Кайчан гына ирләребез кайтыр, кайчан бетәр бу сугыш. (Укытучылар - Әлфия, Гөлфия, Дания, Зөбәрҗәт, Фәридә, Резидә, Гөлсинә, Фәрдәния, Зөлфия Фаизова, Миләүшә).

Утырып ял итәләр. Берсе ашъяулыкка төргән бәрәңге тарата, арчып ашап җибәрәләр.

· Әй, Мөхлисә, тәмле дә синең бәрәңгең.

· Әйдәгез кузгалыйк, әле бит Борындыктан Чынлыга юлыбыз озын, якты чакта кайтып калыйк.
( Автор  сөйләгәндә,  алар  әкрен генә чыга)

(Арттан бик мәгънәле шигырь укыла “Бер шырпысыз”)

Бер шырпысыз түзгән, керосинсыз,

Чәй-шикәрсез түзгән авыл ул.

Сыер боты кадәр малайлары

Ил туйдыра – шундый авыл ул.

Тәпи йөрер-йөрмәс бала-чага,
Буразнадан билчән утаган

Илгә икмәк, авыл үзе өчен

Көлчә салган алабутадан.

Бер бәләкәй көлтә ега алган

Ул чорларның нужа хуҗасын.

Олылар күк күтәргән бит шулар

Ил хәсрәтен, Ватан нужасын.

6 күренеш. Кич утыру. (Кул эшләре, сугышка әйбер җибәрү максаты белән). Аксак солдат керә. Гармуны аркасында. Бер хатынга хат тапшыра. Гармунга кушылып моңлы гына җыр башкару.

“Кич утыру”. (Йон тетәләр, оек  бәйлиләр) (киемнәр - сугыш чоры киемнәре) кемдер чигә.

Җыр “Идел бит ул” (Бухарова Г.С., Залалдинова Г.З., Альбина,Эльвира, Илсияр, Фирая, Рәмзия, Алсу, Зам.Илсияр, Рәзинә).

(бик кызганыч хат укыйлар) “Гайшәбикә, мин кайтып тормам, каты яраландым, сиңа имгәк булып кайтканчы монда калам, балаларны үстерерсең, риза – бәхил бул, көтмә мине. Синең Саматың.”

Гармун тотып яралы, “кәкрүшкә” таяклар белән Фоат керә, гармунын тартып уйный, хатын – кызлар елаша.

(Сәхнә артында Җиңү якынлашу турында шигырь укыла).

Ерак иде ул көн, озак көттек,

Бер кайгы да урап узмады.

Мең ярым көн буе көрәш барды
Мең ярым көн көттек без аны.

Җиңү килде җирне нурга күмеп, 

Шатлык белән күзне чылатып;

Килде ул көн горур күкрәкләрдә

Орден-медальләрне чыңлатып.

7 күренеш. Рюкзаклар белән солдатлар керә. Сугыш беткән. (Балалар ябык, сары йөзле, ялан аяк, иске киемле хатын-кызлар). Күрешү, очрашу.

Рюкзаклар белән, медальләр таккан сугышчылар керә. (Иске киемле балалар, ялан аяк, кыска ыштанлысы да бар, искедән киенгән  хатын – кызлар, күрешү – очрашу).

8 күренеш. Бер баланың әтисен эзләве.

Бер бала әле бер иргә, әле икенчесенә килеп сарыла: “Әти, әтием, синме минем әтием!..”

· Юк улым.., мин синең әтиең түгел, күрмәдем мин синең әтиеңне, бәлки кайтыр әле...
· (Бала әбисенә сарыла) Әби, мин нишлим инде әтием дә, әнием дә юк бит.

· Әйдә сабыем, әйдә мин сиңа әти дә, әни дә булырмын, әйдә балам...
Әй авылдашлар! Сугыш тузанын кагып калыйк әле, бер җилкеник булмаса (кыска гына бию күренеше, парлап бииләр).

9 күренеш. Плащ –палатка ябынган һәйкәл белән ана.

Плащ –палатка автомат тоткан һәйкәл янына ана килә. Ананың кулында чәчәкләр, һәйкәлнең сүзләрен магнитофонда укыла. Һәйкәл булып, калка җиңүчеләр,

Һәйкәл булып баса батырлар.

Ә батырлар,

Ике тапкыр үлми...

Җирдә алар мәңге балкырлар.

Һәйкәлләрне җансыз дия күрмә!

Һәйкәлләрнең җаны таш түгел.

Һәр һәйкәлдә күпме солдат каны,

Һәйкәлләргә сыкрау хас түгел.

(Ана ролендә Әлфия Кыямовна).
· Улым, улым, бәгърем! Сиңа салкын түгелме?

· Юк, әнкәй, миңа бер дә салкын түгел, йөргән эзем, эшләгән батырлыкларым җылыта мине.

· Улым, балам! Ник кайтмадың син?

· Сүзләрең йөрәгемдә әнием, тик минем гомерем ил өчен кирәк иде.

· Улым, мин бик картайдым бит, танымыйсыңдыр да инде?

· Таныйм әнкәй, гомеремне илгә бирдем, чит туфракта мәңгелеккә калганым өчен кичер мине, гафу ит әнием!
И, кешеләр! Ходай берегезгә дә балаларын югалтырга язмасын, дөньялар имин булсын! Нигезләр ир-егетләр белән матур.
10 күренеш. “Картаймагыз әле ветераннар”.

Сафларыгыз сирәгәйде,

Бу бәйрәмгә менә сез,
Инде төркем – төркем түгел,

Бөртек – бөртек киләсез.

Ә шулай да бу буынның

Һәр бөртеге бер дөнья.
Армиябез тарихының

Җанлы бите Сез монда.

Үлгәннәрнең каберен

Исәннәрнең кадерен бел, диләр.

Һәлак булганнарны искә алып 1 минутлык тынлык игълан ителә...
Сүз ветераннарга бирелә.  

Гөлүсә Бохарова һәм Фирая Фахретдинова җырлый.

Илсеяр Замалетдинова  “Башкорт” биюен бии.

Тәмамлау.
Күпме халык үтә маршта...
Иминлектә генә шатлык – уңышлардан,

Яшәү яме – бодай, арышта.

Фаразларда өмет: назлы язлар...

Буразнада – көләч Җир-Ана!

... Зәңгәр күлдә керләр юа кызлар,

Ә галәмдә – кояш – нур яна!!!

Әй,Ходаем бирче Тынычлыкны,

Бир Ходаем изге Тормышны.

Юкка кыйлгыл мәңге: төн – кышлыкны

Сугыш, дигән афәт – тормышны,

...Офыклардан офык башлана,

Җир шарында яшәү – тантана!!!

Мәктәп директоры
________Ибрагимова Т.Р.

Татарстан Республикасы
Чүпрәле муниципаль районы

Кече Чынлы урта гомуми белем бирү мәктәбе

“Еллар үткән, күз яшьләре кипкән.

Хәтирәләр генә мәңгелек...”

(Бөек Ватан сугышында Җиңүнең 65 еллыгына багышланган кичә)

Башкарды: Ибрагимова 
Тәскирә Рәүф кызы, 

мәктәп директоры, 

рус теле һәм

 әдәбияты укытучысы
Кече Чынлы – 2010 ел.

